
22.10.2018 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut 

matumuuna saqqummiuppakka.  

 

Naalakkersuisunut apeqqut: 

 

1. Aatsitassanik qaqutigoortunik, tassalu uran-imik piiaasoqalissappat nalunaarusiat 

tunngavigalugit akuersinerup kingorna mingutsitserujussuarsinnaaneq 

qaqugukkulluunniit pisinnaasoq Naalakkersuisut isumaqatigaat? 

 

2. Uran-imik piiaanissami avatagiisinut sunniutaasussanut nalilersuineq pillugu 

nalunaarusiaq massakkut tunniunneqartoq Naalakkersuisunit naammattutut 

pitsaasutullu isigineqarpa? 

 

3. Uran pillugu apeqqut annertooq naalakkersuinikkut matoqqasorujussuarmik 

ingerlanneqartoq qanoq iliorluni inuiaqatigiinni ammanerusumik oqallisigineqalernissaa 

Naalakkersuisut iliuuseqarfiginiarpaat? 

 

4. Kuannersuaq Narsap illoqarfianut taamak qanitsigisumik inissisimanera 

aatsitassarsiorfinniit allaniit immikkut pillugu mingutsitsinissamik 

pinngitsoortitsiniarluni piumasaqaatit Naalakkersuisuniit sukateriffiginiarneqarpat? 

 

5. Aningaasarsiorfissanik nutaamik aamma suliffissanik nutaanik pilersitsiniarneq 

Kuannersuit ammassanngikkaluarpata nunatta kujataani suut Naalakkersuisuniit 

periarfissatut isigineqarpat? 

 

6. Nunatta kujataani / Kommuni Kujalleq-mi inuussutissarsiornikkut 

siuarsarneqarsinnaasut suut Naalakkersuisuniit soqutiginartutut isigineqarpat? 

 

7. Uran pillugu nunatsinni inuppassuit isummamikkut akerleriinnerat Naalakkersuisuniit 

qanoq iliuuseqarfiginiarneqarpa? 

8. Uran-imik piiaanerup aalisarnermut inuussutissarsiornermut savaateqarnermullu 

inuussutissarsiummut eqquinerlunnginnissaa qanoq Naalakkersuisuniit 

sillimaniarfigineqarpa? 

 

9. Narsami innuttaasut sutigut tamatigut peqqissutsimikkut avatangiisaatigullu 

illersorneqarnissaat siunertaralugu avatagiisinut sunniutaasussanut nalilersuineq pillugu 

nalunaarusiami apeqqusersuinissamut Naalakkersuisut sunik eqqumaniarfigisaqarpat? 

 

10. Uran-imik piiaaffissatut pilersaaruteqarfiusoq nunatsinni inuit ujaqqanik 

pinnersaasiortunut tugtupit-imik allanillu pinnersaasiassanik piaaffissaattut 

Naalakkersuisut innersuussinnaavaat? 

(Inatsisartunut ilaasortaq Aqqaluaq B. Egede, Inuit Ataqatigiit) 

 

Tunngavilersuut: 

Naalakkersuisut suliamik paamaarusserpalaartumik ingerlatsinerarlugit inuppassuit oqallittarfinni 

tikkuartormassuk apeqqutit Naalakkersuisunut ingerlatippakka. Naalakkersuinikkut nunatsinni inuit 

avatangiisinullu illersuinerup oqaasiinnartigut oqaatigisaqattaarneqarnerat naammaginagu sulinikkut 

timitalersuisoqarsimanersoq qulaajaaffiginiarpara. 

Neriuutigaara apeqqutit ingerlatitama Naalakkersuisuniit oqallinnerinnakkut oqaatigineqartarnatik 

aamma sulinermikkut piviusunngortissimassagaat. Apeqqutigisama piaartumik akineqarnissaat 

kissaatigaara. Suliassaq ingerlareersimaqisoq paasivarput, taamaammat Naalakkersuisut apeqqutinut 

akinissaminnut nalorninissaat naatsorsuutiginngilara. Oqaatsit sulinikkullu iliuuseqarnerit 

ataqatigiittariaqarmata, aamma Naalakkersuisut uran pillugu politikkeqarnatik 

aatsitassarsiorniarsinnaanngimmata akissutit erseqqissumik akineqarsinnaanissaat qularutiginngilara.  

 

Kissaatigaara apeqqutit piaartumik akineqassasut. 

 


